
KAJIAN KES NEGERI SEMBILAN

URBAN SWING IN THE 14TH GENERAL ELECTION: 
A CASE STUDY OF NEGERI SEMBILAN

Negeri Sembilan adalah salah satu negeri yang berjaya ditawan 
oleh Pakatan Harapan di dalam PRU-14. Artikel ini bertujuan untuk 
menelusuri dengan lebih lanjut berkenaan dengan proses politik yang 
berlaku di negeri tersebut. Artikel ini berhujah bahawa fenomena 
‘ayunan bandar’ menjadi satu pemangkin terhadap proses pertukaran 
kepimpinan yang berlaku di Negeri Sembilan. Fenomena tersebut 
adalah satu pemerhatian empirikal dan perbincangan kualitatif yang 
tidak boleh dipinggarkan kerana ia berpotensi untuk menjelaskan 
bagaimana negeri yang pernah menjadi kubu kuat Barisan Nasional 
suatu ketika dahulu boleh tewas kepada satu gagasan politik yang 
agak baru iaitu Pakatan Harapan. Oleh itu, artikel ini merumuskan 
bahawa proses ‘ayunan bandar’ dan perubahan politik yang berlaku 
di Negeri Sembilan adalah berlatarbelakangkan kerangka konteks 
nasional. Walaupun Negeri Sembilan dilihat mempunyai suhu politik 
yang agak konsisten dan tenang tetapi proses ayunan bandar itu tetap 
tidak dapat dielakkan. Undi protes secara langsung yang berlaku di 
Negeri Sembilan itu diterjemahkan sebagai fenomena ayunan bandar 
yang meliputi isu-isu seperti ketidakpastian halatuju ekonomi, krisis 
kepimpinan BN di peringkat nasional, korupsi dan ketirisan di dalam 
pentadbiran, dan strategi mobilisasi parti politik.  

Kata kunci: Ayunan Bandar, Negeri Sembilan, Pakatan Harapan, Barisan 
Nasional, Pilihan Raya Umum ke-14

Negeri Sembilan was one of states won by Pakatan Harapan in the 
14th general election. This article aims to look closely at the political 
process that has taken place in the state. This article argues that the 
phenomenon of ‘urban swing’ became a catalyst for the leadership 
change in Negeri Sembilan. This phenomenon, which is based on 
empirical observation and qualitative discussions, will explain how a 
former BN stronghold such as Negeri Sembilan shifted into the arms 
of the new coalition, Pakatan Harapan. This article surmises that the 

process of urban swing and political change in Negeri Sembilan must 
be seen against the background of national politics. Even though 
the political tenor of Negeri Sembilan was not as high pitched as it 
was in other batteleground states,  the process of urban swing  was 
inevitable. Protest votes in Negeri Sembilan manifested in the form of 
urban swing phenomenon, which includes issues such as economic 
uncertainties, BN’s leadership crisis at the national level, corruption 
dan administrative mismanagement, and the mobilizing strategies of 
political parties.   

Keywords: Urban Swing, Negeri Sembilan, Pakatan Harapan, Barisan 
Nasional, 14th General Election

Pendahuluan

Keputusan Pilihan Raya Umum ke-14 (PRU-14) yang berlangsung pada 9 
Mei 2018 menyaksikan buat pertama kalinya rejim Barisan Nasional (BN) 
telah kalah di peringkat persekutuan dan kehilangan beberapa buah negeri 
di Semenanjung Malaysia dan Sabah. Parti pembangkang Pakatan Harapan 
(PH) berjaya membentuk kerajaan persekutuan dan juga membentuk kerajaan 
di peringkat negeri. Keputusan PRU-14 ini juga menandakan berakhirnya 
dominasi kerajaan BN, terutama sekali parti ultra-Melayu iaitu United Malays 
National Organization (UMNO) selama beberapa dekad. Ini memberikan satu 
peringatan terhadap pihak BN kerana implikasi PRU-14 tersebut ternyata 
sekali bertentangan dengan apa yang dijangkakan. Malah, kebanyakan 
pemerhati politik menjangkakan bahawa BN akan kekal berkuasa sekali lagi 
dengan menafikan kemaraan PH tetapi ia tidak berlaku. 

PRU-14 memberikan satu isyarat yang sangat jelas bahawa rejim 
autoritarian itu mampu untuk ditundukkan melalui proses pilihan raya yang 
dijalankan dan peralihan kuasa itu berlaku dengan pantas dan aman tanpa 
melibatkan sebarang pertumpahan darah. Perubahan politik yang berlaku 
ini amat berbeza sekali jikalau dibandingkan dengan apa yang berlaku di 
Indonesia, Thailand, dan Filipina di mana sesuatu rejim itu ditumbangkan 
dengan melibatkan campurtangan ketenteraan. Tetapi di Malaysia, keabsahan 
rejim autoritarian itu ditamatkan tempohnya melalui proses pembuangan undi. 
Ini memberikan satu gambaran yang sangat jelas bahawa rata-rata rakyat masih 
lagi percaya terhadap institusi yang sedia ada, seperti pilihan raya, walaupun 
terdapat banyak perdebatan yang berbangkit mengenai ketelusan institusi 
tersebut. Salah satu negeri yang menjadi perhatian ialah Negeri Sembilan 
yang merupakan kubu kuat BN sejak sekian lama dan gagal dikuasai pihak 
pembangkang. Dalam PRU-14, Negeri Sembilan merupakan salah satu negeri 
yang jatuh ke tangan PH dalam fenomena tsunami selatan bersama-sama 
Johor dan Melaka. Artikel ini berhujah bahawa proses pertukaran kepimpinan 

dan peralihan kuasa yang berlaku di Negeri Sembilan berpaksikan kepada 
fenomena ‘ayunan bandar’ (urban swing)1 atau ‘peralihan di kawasan bandar’ 
yang berlaku dengan amat ketara. 

Ayunan Bandar: Satu Pengenalan

Menurut R.G. Cushing dan R.W. Gibberd, konsep ‘ayunan’ ini diketahui secara 
umum dan digunakan untuk menggambarkan situasi perubahan kekuatan 
parti-parti yang bertanding di dalam pilihan raya.2 Mereka juga berhujah 
bahawa ‘ayunan’ ini boleh diukur melalui empat komponen utama seperti; (1) 
pengganti kepada keseluruhan pengundi sama ada melalui migrasi pengundi 
yang baru atau disebabkan kematian, (2) pertukaran parti oleh pengundi, (3) 
perbezaan bilangan orang yang keluar mengundi, (4) edaran dari penyokong 
parti yang kecil.3 Gerd Strohmeier pula mengklasifikasikan konsep ‘ayunan’ 
ini sebagai sebahagian dari gelagat pengundi. Gelagat ini ditakrifkan sebagai 
“instrumentally rational swing voter”4 di mana seseorang pengundi itu akan 
mempamerkan sikap yang tidak acuh di dalam pembabitan terhadap kepartian 
tetapi akan menunjukkan sikap yang positif dan rasional berkenaan dengan 
proses pengundian. Ini bermaksud bahawa pengundi itu tidak tidak terlibat 
secara langsung dengan politik kepartian tetapi pada waktu yang sama 
pengundi itu masih terlibat dengan ‘politik’. Dalam erti kata lain, ayunan 
bandar ini boleh ditakrifkan sebagai satu fenomena pilihan raya yang amat 
jarang sekali boleh berlaku dan ia juga adalah satu isyarat politik yang sangat 
jelas bahawa perubahan politik itu adalah tidak mustahil dan sangat kritikal 
dengan mengambil kira segenap dimensi moral. Fenomena ini pernah dikaji 
oleh Joseph Fernando di mana beliau melihat perubahan itu di dalam konteks 
Selangor5 pada PRU-12 2008 yang menyaksikan kerajaan BN buat pertama 
kalinya gagal mempertahankan negeri tersebut kepada parti pembangkang, 
Pakatan Rakyat. Beliau juga melihat pola peralihan itu dari beberapa perspektif 
utama seperti corak berkempen, isu utama yang dibangkitkan semasa tempoh 
berkempen, dan trend pengundian. 

Faktor-faktor yang menjurus terhadap ayunan bandar tersebut secara 
tidak langsung menjadi pemangkin utama terhadap gelombang perubahan 
politik. Peralihan kuasa yang berlaku ini adalah signifikan dan memerlukan 
pemerhatian akademik yang lebih mendalam. Dari kaca mata teoritikal, 
ayunan bandar yang berlaku pada tahun 2008 dahulu bukan hanya terjadi 
di Selangor sahaja, malah di beberapa kawasan lain seperti di Pulau Pinang, 
Perak, Sarawak, Negeri Sembilan dan Kuala Lumpur. Cuma dalam PRU-14, 
ayunan bandar itu berlaku hampir sepenuhnya dan menjadikan proses itu lebih 
dikenali sebagai satu peralihan kuasa terutama sekali di kawasan bandar melalui 
kaedah pilihan raya. Umum mengetahui bahawa kawasan bandar atau dikenali 
sebagai urban adalah satu medan pertukaran sosial yang melibatkan ilmu, 
tenaga kerja, limpahan pekerjaan, penularan agen sosialisasi, dan juga aktiviti 

sosio-politik. Seperti contoh di Negeri Sembilan, bandar Senawang dikenali 
sebagai pusat perindustrian di mana bandar ini menjana peluang pekerjaan 
yang setimpal untuk penduduk di sekelilingnya. Selain itu, kedudukan Negeri 
Sembilan ini juga boleh dikatakan sebagai ‘mesra geografi’ kerana lokasinya 
yang berdekatan dengan Selangor dan juga Kuala Lumpur. Akibat dari ini, 
kebanyakan penduduk di Negeri Sembilan mengambil kesempatan untuk 
berkerja di Selangor, Putrajaya dan Kuala Lumpur. Ini merancakkan lagi 
proses pertukaran sosial dan juga maklumat semasa, lebih-lebih lagi apabila 
kebanyakan orang semakin mesra dengan penggunaan internet dan juga media 
sosial sebagai satu landasan alternatif untuk mengetahui isu-isu politik semasa. 
Jelas sekali bahawa konsep ayunan bandar itu tidak hanya terikat kepada isu 
yang dibangkitkan tetapi dalam erti kata lain ia melangkaui politik kepartian. 

Keputusan PRU-14 di Malaysia dan Negeri Sembilan

PRU-14 yang berlangsung pada tarikh 9 Mei telah memberikan satu implikasi 
yang sangat besar terhadap corak dan proses perubahan politik Malaysia 
Keputusan bersejarah tersebut yang diperlihatkan dalam Jadual 1 menandakan 
bahawa prestasi parti-parti komponen BN dan juga parti pembangkang Parti 
Islam Se-Malaysia (PAS) berjaya dinafikan sama ada di peringkat persekutuan 
dan juga peringkat negeri. Penganalisis politik mentafsirkan fenomena pilihan 
raya umum ke-14 ini sebagai satu “tsunami Malaysia” yang bersifat merentasi 
dimensi kepelbagaian kemasyarakatan di Malaysia.   

Jadual 1: Keputusan PRU-14 di Malaysia
Parti Bertanding Jumlah Kerusi Dimenangi 

(Parlimen)
Jumlah Kerusi Dimenangi
(Dewan Undangan Negeri)

BN                          79                       166

Pakatan Harapan (PH)*                        121                       247

PAS                         18                         90

Bebas                           3                           0

Lain-lain                           1                           2

Jumlah                       222                        505

Sumber: Suruhanjaya Pilihan Raya (2018)
*Untuk tujuan pengiraan, PH merangkumi parti-parti seperti PKR, DAP, 
PPBM, AMANAH dan WARISAN.

Di dalam PRU-14 kali ini, terdapat sedikit perbezaan dari segi persaingan parti 
dan juga pertambahan beberapa parti baharu di dalam lanskap politik tempatan 
akibat dari persefahaman yang tidak selari. Seperti contoh, Pakatan Harapan6 
ditubuhkan apabila PAS tidak lagi bersama dengan Parti KeADILan Rakyat 
(PKR) dan juga Democratic Action Party (DAP). Sejumlah golongan yang 

dilabel sebagai ‘kumpulan profesional’ di dalam PAS telah bertindak untuk 
keluar parti dan menubuhkan Parti Amanah Negara (AMANAH).7 Selain 
itu, beberapa pemimpin UMNO yang diketuai oleh Mahathir telah bertindak 
untuk keluar dari UMNO dan menubuhkan Parti Pribumi Bersatu Malaysia 
(PPBM).8 Keputusan PRU-14 menyaksikan bahawa BN hanya mampu meraih 
sebanyak 79 kerusi parlimen. PH pula mengatasi pihak lawan dengan meraih 
sebanyak 121 kerusi parlimen dan ini memberikan kelebihan yang mutlak 
kepada PH untuk membentuk kerajaan di peringkat persekutuan. Selain itu, 
PH juga memperolehi kelebihan yang berganda apabila Parti Warisan Sabah 
(WARISAN) yang diterajui oleh Mohd Shafie Apdal menyatakan sokongannya 
kepada kerajaan PH yang diketuai oleh Dr. Mahathir Mohamad. PAS pula 
hanya mampu memenangi sebanyak 18 kerusi parlimen dan calon bebas 
memperolehi sebanyak 3 kerusi parlimen dan baki satu kerusi dimenangi oleh 
parti tempatan di Sabah. 

Di peringkat negeri pula, BN kehilangan sebanyak 10 buah negeri 
iaitu Kedah, Perak, Pulau Pinang, Selangor, Negeri Sembilan, Melaka, Johor, 
Kelantan, Terengganu dan Sabah. Kekalahan yang dialami oleh BN tidak hanya 
dirasai di peringkat persekutuan sahaja, malah ia turut dirasai di peringkat 
negeri apabila BN hanya berjaya mengekalkan cengkaman politiknya di 
dua negeri iaitu Pahang dan Perlis (tidak termasuk Sarawak). BN juga gagal 
mempertahankan status quo mereka di Terengganu apabila dikalahkan hampir 
sepenuhnya oleh PAS dan situasi ini juga berlaku di Kelantan. Kedua-dua 
negeri pantai Timur ini, Kelantan dan Terengganu, mempamerkan corak dan 
keunikan politiknya yang tersendiri. Dari aspek federalisme pula, kekalahan 
PH akan memberi kesan terhadap sidang DUN di mana mereka tidak 
mempunyai walau seorang pun wakil rakyat di Kelantan dan Terengganu. 
Hubungan dan semangat federalisme di antara kerajaan pusat dan kerajaan 
negeri akan menjadi tidak seimbang dan perlahan kerana segala perbincangan 
yang berlaku di dalam DUN tidak diketahui oleh kerajaan pusat. Situasi ini 
mewujudkan satu imej baru di dalam perubahan politik yang diidamkan 
oleh masyarakat di mana undi protes yang telah dipamerkan oleh pengundi 
berjaya untuk meruntuhkan kestabilan rejim autoritarian yang telah berpusat 
sejak sekian lama. Secara tidak langsung, proses pertukaran kepimpinan yang 
berlaku ini mempunyai kaitan dengan fenomena ayunan bandar yang akan 
dibincangkan selanjutnya.      

Negeri Sembilan dalam pada itu mempunyai lapan kerusi parlimen 
dan 36 kerusi DUN. Keputusan PRU-14 menandakan bahawa PH berjaya 
menafikan prestasi BN di peringkat parlimen dan juga DUN. Seperti yang 
ditunjukkan dalam Jadual 2, PH berjaya merampas sekurang-kurangnya lima 
kerusi parlimen di Negeri Sembilan, manakala berbaki tiga lagi dimenangi oleh 
BN. Keputusan kali ini cukup mengejutkan para pemerhati politik tempatan 
kerana Negeri Sembilan adalah salah satu negeri yang paling di luar jangkaan 
untuk prospek perubahan politik. 

Jadual 2: Keputusan PRU-14 di Negeri Sembilan (Kerusi Parlimen)
Parti Bertanding Jumlah Kerusi Dimenangi Jumlah Kerusi Bertanding

BN 3 8
DAP (PH) 2 2
Amanah (PH) 1 2
PPBM* (PH) 1 2
PKR (PH) 1 2
PAS 0 8
Jumlah 8 24

Sumber: Suruhanjaya Pilihan Raya (2018)
*PPBM merujuk kepada Parti Pribumi Bersatu Malaysia.

Keputusan peringkat DUN pula ditunjukkan dalam Jadual 3. PH 
berjaya menguasai 20 kerusi dan BN pula hanya mampu mengekalkan 16 kerusi 
sahaja dan ketetapan perlembagaan negeri melayakkan PH untuk membentuk 
kerajaan baru. Dari segi prestasi parti pula, DAP berjaya memenangi kesemua 
kerusi yang dipertandingkan, iaitu sebanyak dua kerusi parlimen dan sebelas 
kerusi DUN.9 Kebanyakan kerusi yang dimenangi oleh DAP ini berpusat di 
bandar dan kebanyakan pengundi Cina memberikan undi yang kukuh kepada 
calon DAP. PKR juga mencatatkan prestasi yang agak baik apabila berjaya 
memenangi satu kerusi parlimen di Port Dickson dan enam kerusi DUN 
(Sikamat, Ampangan, Pilah, Labu, Chuah, dan Sri Tanjung). Bagi AMANAH 
dan PPBM pula, walaupun mereka adalah diantara parti yang termuda di 
kalangan parti komponen PH tetapi PRU-14 telah menjadi medan utama untuk 
mereka membuktikan prestasi pilihan raya mereka dengan begitu baik. Dalam 
dua kerusi parlimen yang ditandingi, AMANAH berjaya memenangi satu 
kerusi iaitu Tampin.

Jadual 3: Keputusan PRU14 di Negeri Sembilan (Kerusi DUN)
Parti Bertanding Jumlah Kerusi Dimenangi Jumlah Kerusi Bertanding

BN 16 36
DAP (PH) 11 11
PKR (PH) 6 15
PPBM* (PH) 0 4
Amanah (PH) 3 5
PAS 0 27
Jumlah 36 98

Sumber: Suruhanjaya Pilihan Raya (2018)

Di peringkat DUN pula, AMANAH berjaya merampas tiga kerusi 
iaitu Klawang, Lenggeng dan Paroi. Selain itu, PPBM pula mencatatkan 
prestasinya yang tersendiri dengan memenangi satu kerusi parlimen sahaja 
iaitu Kuala Pilah. Malang sekali di peringkat DUN, PPBM tidak berjaya 
memenangi sebarang kerusi yang dipertandingkan. PRU-14 di Negeri Sembilan 
ini menghasilkan implikasi yang pelbagai hala. Kesan dari itu bukan sahaja 
turut dirasai oleh Barisan Nasional, terutama sekali UMNO, malah ia juga 

turut dirasai oleh PAS. Di Negeri Sembilan, PAS mengambil satu keputusan 
politik yang berani untuk menyertai pertandingan PRU-14 secara berasingan 
walaupun pada ketika itu berlakunya persaingan politik yang kian rancak di 
antara PH dan BN. Begitu pun, dari lapan kerusi parlimen dan 27 kerusi DUN 
yang ditandingi, PAS gagal untuk meraih sebarang kerusi. Keputusan PRU-
14 tersebut tidak hanya memfokuskan kepada kekalahan BN sahaja malah 
majoriti pengundi di Negeri Sembilan telah sebulat suara untuk menolak PAS. 
Dalam erti kata lain, kewujudan AMANAH telah memberikan satu saingan 
yang sengit kepada PAS. Seperti contoh, AMANAH berjaya menafikan 
prestasi PAS di beberapa kerusi DUN yang ditandingi di Klawang, Lenggeng, 
dan Paroi. Di Klawang, undi yang diperolehi PAS hanyalah sebanyak 744 undi 
berbanding AMANAH iaitu 4,296 undi. Situasi yang berlaku ini juga sama 
seperti kerusi DUN lain di mana terdapat satu perbezaan yang agak ketara 
dari segi jumlah undi yang diperolehi PAS dan juga AMANAH. Kedudukan 
prestasi ini mewujudkan satu persoalan sama ada rakyat Negeri Sembilan 
secara amnya telah menganggap AMANAH sebagai satu alternatif parti Islam 
yang lebih progresif dan sederhana berbanding PAS.    

      
Manifesto PRU-14: Satu Pendekatan Politik

Di dalam PRU1-4, terdapat dua jenis manifesto iaitu manifesto di peringkat 
persekutuan dan peringkat negeri. Walaubagaimanapun, manifesto ini 
memainkan satu peranan yang tersirat dan tersendiri. Dennis Kavanagh di 
dalam kajiannya berkenaan dengan manifesto, telah memposisikan kedudukan 
manifesto ini secara teoritikal di mana beliau berhujah bahawa manifesto itu 
ialah satu bentuk ‘mandat’ dan juga usaha pihak kerajaan yang berkuasa untuk 
melaksanakan janji-janji pilihan raya yang termaktub di dalam manifesto.10 Di 
pihak BN sebagai parti pemerintah, mereka dilihat agak agresif di dalam usaha 
untuk menyampaikan program kepartian mereka demi untuk meningkatkan 
undi serta mengekalkan cengakaman kuasa politik mereka. Sebagai sebuah 
parti yang berkuasa, mereka mempunyai kelebihan yang berganda seperti 
sumber dan dana kewangan dan juga media sebagai penggerak utama 
untuk melancarkan cadangan politik pembangunan mereka di dalam bentuk 
manifesto. Bertemakan “Bersama BN Hebatkan Negaraku”,11 Perdana Menteri, 
Najib Razak melancarkan manifesto BN setebal 220 halaman sebelum pilihan 
raya dijalankan. BN berhujah bahawa cadangan-cadangan yang dikemukakan 
di dalam manifesto tersebut merangkumi Rancangan Malaysia Kesebelas 
(RMK-11), Transformasi Nasional (TN50), dan juga bajet-bajet tahunan.12  

Berdasarkan kerangka makro dan mikro manifesto BN tersebut, ini 
menampakkan lagi usaha pihak kerajaan untuk menawan hati rakyat pada 
tahap yang maksimum dan juga sebagai satu strategi dengan mewujudkan 
satu andaian bahawa pihak kerajaan mampu untuk membekalkan segala janji 
pilihan raya mereka apabila mereka mencapai kemenangan di dalam PRU-14. 

Di atas kapasiti mereka sebagai pihak yang mempunyai sumber dan kedudukan 
kewangan yang kukuh, kebanyakan teras yang dirangka memberikan fokus 
utama terhadap aspek ekonomi rakyat. Sepanjang rejim BN memegang tampuk 
kuasa, isu ekonomi telah dijadikan sandaran utama di mana perdebatan sering 
dicetuskan oleh rakyat berkaitan dengan suara ketidakpuasan hati akibat dari 
dasar ekonomi yang diperkenalkan seperti cukai barang dan perkhidmatan 
(GST). Dengan itu, pihak kerajaan mengambil langkah yang drastik dengan 
memperkasakan manifesto mereka dengan menawarkan insentif berbentuk 
pembangunan kepada rakyat jelata dengan menyentuh beberapa aspek seperti 
kemakmuran ekonomi, pendidikan, jaminan keselamatan, pembinaan negara 
bangsa, agenda pemerkasaan Islam, tadbir urus yang baik, kesejahteraan 
sosial, dan sebagainya. Melihat dari sisi ini, Kavanagh mengulas dengan lebih 
terperinci bahawa manifesto itu dilihat sebagai satu ‘simbol’ dan mempunyai 
kepentingan yang ‘simbolik’ di mana aspek kefalsafahan sesuatu program 
kepartian itu menunjukkan bahawa parti itu bersifat sama ada ‘radikal’, 
‘sederhana’, dan ‘kebangsaan’.13 Oleh itu, penelitian terhadap manifesto ini 
mempunyai kaitan rapat secara langsung terhadap gelagat kepartian itu dan 
sejauh mana manifesto tersebut boleh dilaksanakan. Bagi PH, sebagai pesaing 
utama kepada BN, tentunya mempunyai kekangan yang tertentu di atas kapasiti 
mereka sebagai pihak pembangkang di mana mobilisasi mereka akan terbatas 
kerana kekurangan sumber dan isu kepartian yang tidak dapat dielakkan. 

Di dalam PRU-14, PH sebulat suara melancarkan manifesto yang 
bertemakan “Membina Negara Memenuhi Harapan”14 pada 8 Mac 2018 oleh 
Mahathir selaku calon Perdana Menteri Malaysia ke-7. Di dalam manifesto 
tersebut, PH menampilkan beberapa idea dan janji politik di dalam usaha untuk 
mengharungi kemelut PRU14 dengan memuatkan sepuluh janji15 di dalam 
seratus hari. Sepuluh janji ini bakal dilaksanakan sekiranya mereka berjaya 
menawan Putrajaya. Idea berkenaan sepuluh janji tersebut dilihat sebagai satu 
cagaran politik yang ditampilkan oleh PH untuk menafikan prestasi Barisan 
Nasional. Antara intipati yang signifikan ialah pemansuhan GST. Idea ini 
dirangka dengan mengambil kira permasalahan umum kebanyakan rakyat 
jelata yang kian terhimpit dengan segala jenis kenaikan akibat dari polisi yang 
diperkenalkan oleh pihak kerajaan itu. Pemansuhan GST ini juga dikelaskan 
sebagai satu perbezaan yang amat ketara di mana manifesto BN tidak 
mengketengahkan idea untuk memansuhkan GST yang diperkenalkannya. 
Lantaran itu, PH menjadikan polemik ini sebagai satu modal politik untuk 
menyerang pentadbiran kerajaan BN. Dalam konteks PRU-14 di Negeri 
Sembilan, perbezaan manifesto di peringkat nasional dan negeri tidak terlalu 
jauh bezanya dari segi intipati yang tersirat. Intipati tersebut seperti janji yang 
dibuat oleh PH Negeri Sembilan untuk menukar status tanah perumahan, dari 
berstatus pajakan kepada hak pemilikan kekal (freehold) di beberapa kawasan 
dalam tempoh satu tahun pentadbiran kerajaan Pakatan Harapan Negeri 
Sembilan.16 

Kebanyakan manifesto dicetak di dalam bentuk risalah, kad 
perkahwinan dan juga majalah yang ringan dan mudah dibawa dan ia diedarkan 
dari satu rumah ke satu rumah yang lain di beberapa kawasan utama parlimen 
dan DUN di Negeri Sembilan. Manifesto tersebut digelar sebagai manifesto 
‘mini’.17 Manifesto ‘mini’ tersebut memaparkan keunikan yang tersendiri iaitu 
setiap manifesto ‘mini’ yang dicetak dalam bentuk risalah, biografi calon yang 
bertanding akan dimuatkan sekali di dalam manifesto tersebut demi untuk 
memudahkan penerima mengenali calon yang bakal bertanding di kawasan 
mereka. Ini menguatkan lagi pandangan bahawa manifesto juga berperanan 
sebagai satu peringatan kepada pengundi dan juga sebagai pemangkin sosio-
politik untuk proses ayunan bandar yang berlaku di Negeri Sembilan. 

        
Trend Pengundian dan ‘Kerusi Panas’

Di Negeri Sembilan, sejumlah 609,586 ribu pengundi berdaftar telah 
direkodkan oleh Suruhanjaya Pilihan Raya (SPR) dan jumlah tersebut 
meningkat sebanyak 53,003 ribu daripada jumlah asal yang direkodkan pada 
PRU-13 iaitu seramai 556,583 ribu pengundi.18 Peningkatan jumlah tersebut 
dalam tempoh lima tahun adalah satu perkembangan yang sangat positif di 
mana rakyat atau pengundi berbilang kaum mula sedar tentang implikasi pilihan 
raya itu terhadap proses politik. Mengikut laporan yang dikeluarkan oleh SPR, 
sebagai ibu negeri bagi Negeri Sembilan, Seremban dikategorikan sebagai 
pusat kegiatan ekonomi utama dan bandar-bandar utama seperti Senawang dan 
Nilai juga muncul sebagai salah satu pusat perindustrian dan perusahaan. Di 
samping itu, tidak ketinggalan juga beberapa bandar seperti Tampin, Mambau, 
Rasah dan Gemas di mana perindustrian ringan mula dijalankan.19 Keputusan 
PRU-14 di Negeri Sembilan menampakkan bahawa trend dan pola pengundian 
berubah dalam skala yang agak ketara berbanding PRU-13. Untuk mengenal 
pasti darjah perubahan trend pengundian di dalam PRU-14, keputusan PRU13 
perlu dilihat terlebih dahulu. 

Di dalam PRU-13, BN-UMNO berjaya meraih lima kerusi parlimen 
manakala parti pembangkang pula hanya meraih tiga kerusi parlimen iaitu 
DAP dua kerusi dan PKR satu kerusi. PAS pula tidak berjaya memenangi 
sebarang kerusi parlimen. Di peringkat DUN pula, BN mencatatkan prestasi 
yang mengagumkan apabila berjaya memenangi sebanyak 22 kerusi dan DAP 
memenangi sebanyak 11 kerusi, PKR pula tiga kerusi dan PAS gagal meraih 
sebarang kerusi DUN. Ini membolehkan BN membentuk kerajaan negeri 
pada PRU-13. Tetapi status quo kemenangan BN tidak dapat dikekalkan 
apabila perolehan kerusi mereka di dalam PRU-14 berjaya diatasi oleh PH. 
Walaupun dihimpit dengan corak pertandingan tiga penjuru akibat dari strategi 
luar jangkaan yang diambil oleh PAS untuk bergerak sendiri namun itu tidak 
memberikan kesan terhadap proses ayunan dan peralihan undi yang amat ketara 
kepada parti komponen PH. Berbekalkan formula pembahagian kerusi yang 

dipraktikkan oleh PH di mana pendekatan yang dikenali sebagai ‘satu calon 
untuk satu kerusi’ diperkenalkan, usaha kesepakatan itu telah menampakkan 
hasil yang berjaya. 

Proses pembahagian kerusi mula diselesaikan beberapa bulan 
sebelum PRU-14 diadakan. Gabungan PH mempertaruhkan empat parti 
utamanya iaitu PKR, DAP, AMANAH, dan PPBM dan mereka sebulat suara 
untuk menggunakan hanya satu logo sahaja iaitu logo PKR. Kebanyakan calon 
yang diketengahkan oleh PH berwajah baru. Walaupun terdapat kekangan 
yang melibatkan PPBM apabila mereka menyuarakan ketidakpuasan hati 
mereka terhadap pengagihan kerusi DUN tetapi pada akhirnya kemelut berikut 
berjaya diselesaikan. Menurut pengerusi PH Negeri Sembilan, Aminuddin 
Harun, proses pembahagian kerusi di antara empat parti komponen PH adalah 
berdasarkan konsep kekuatan sesuatu parti itu.20 Ini bermakna bahawa kerusi 
yang pernah dimenangi oleh PKR dan DAP pada PRU-13 lalu tidak akan 
disentuh dan calon dari parti berikut akan kekal untuk bertanding merebut 
kerusi tersebut di dalam PRU-14. Manakala selebihnya, kerusi yang kalah 
pula akan dirundingkan sesama komponen parti. Di peringkat parlimen, 
setiap parti masing-masing menerima dua kerusi. Di peringkat DUN pula, 
PKR mendapat 12 kerusi, DAP pula 11 kerusi, AMANAH (tujuh), dan PPBM 
(enam).21 DAP meletakkan kebanyakan calon bukan-Melayu mereka di kerusi 
yang mempunyai majoriti pengundi Cina. Seperti contoh di DUN Chennah 
(N1), Bahau (N8), Nilai (N10), Lobak (N11), Temiang (N12), Bukit Kepayang 
(N21), Rahang (N22), Mambau (N23), Seremban Jaya (N24), Lukut (N30), 
dan Repah (N36). Parti PKR, AMANAH, dan PPBM pula meletakkan calon 
mereka di kerusi majoriti pengundi Melayu. Di kerusi DUN Sri Tanjung 
(N33), PKR meletakkan calon bukan-Melayu, Ravi Munusamy di kerusi yang 
mempunyai majoriti pengundi Melayu seramai 36.59 peratus. Kemenangan 
Ravi dengan menewaskan calon BN-MIC dengan margin sebanyak 4,030 undi 
mempamerkan pola pengundian bersifat perkauman itu sudah tidak relevan 
lagi. 

Selain itu, parti gabungan BN juga menggunakan pendekatan hampir 
sama di mana UMNO sebagai contoh, meletakkan calon mereka di kerusi 
majoriti pengundi Melayu, manakala MIC dan MCA meletakkan calon mereka 
di kerusi majoriti pengundi bukan-Melayu. Di kerusi parlimen Seremban (P128), 
calon MCA ditewaskan dengan teruk sekali oleh calon DAP Loke Siew Fook 
dengan margin sebanyak 30,694 undi. Walaupun kerusi tersebut mencatatkan 
bilangan pengundi Melayu sebanyak 48.39 peratus mengatasi pengundi bukan-
Melayu namun peralihan undi terhadap DAP mencapai separuh daripada 
jumlah pengundi yang berdaftar di Seremban iaitu sebanyak 110,168 ribu. Ini 
menjelaskan bahawa pengundi Melayu, Cina, dan India memilih untuk undi 
protes terhadap calon BN-MCA dan juga PAS.  Kejayaan PH yang merampas 
majoriti kerusi DUN telah menyanggah hujah yang pernah dikeluarkan oleh 
Menteri Besar Negeri Sembilan, Mohamad Hassan bahawa BN mampu untuk 

mengekalkan kesemua 22 kerusi DUN yang pernah dimenanginya dan ingin 
merampas sekurang-kurang lima hingga tujuh kerusi yang pernah dimenangi 
oleh parti pembangkang pada PRU13.22 Jelas sekali keputusan PRU-14 tidak 
memihak kepada BN apabila PH berjaya meningkatkan bilangan kerusi mereka 
daripada 14 kepada 20 kerusi DUN dan dari tiga kepada lima kerusi parlimen. 
Parti komponen BN pula mengalami penyusutan yang agak ketara sebanyak 22 
kerusi kepada 16 kerusi DUN dan dari lima ke tiga kerusi parlimen. Ternyata 
sekali bahawa politik ‘pembangunan’ yang dianjurkan oleh BN bukanlah satu 
jaminan yang utuh di dalam PRU-14. Di dalam persaingan pilihan raya yang 
melibatkan parti yang bertanding, di antara keutamaan yang perlu diberikan 
adalah kepada prestasi kepartian di beberapa kerusi yang dikategorikan sebagai 
kerusi panas (hot seats). 

Dalam PRU-14, terdapat beberapa kerusi DUN dan parlimen yang 
dikategorikan sebagai kerusi panas dan kebanyakan dari kerusi panas ini 
dikenali sebagai kerusi bandar. Kerusi ini diberikan perhatian yang sangat 
meluas oleh kebanyakan rakyat, pemerhati politik, dan juga pengamal media. 
Beberapa kerusi panas yang diberikan perhatian adalah seperti kerusi parlimen 
Rembau (P131) dan Port Dickson (P132). Manakala kerusi DUN pula adalah 
Rantau (N27), Sikamat (N13), dan Ampangan (N14).23 Seperti contoh, kerusi 
DUN Sikamat dan Ampangan merupakan kawasan bandar yang terletak di 
bawah parlimen Seremban (P128). Kedua-dua kerusi majoriti Melayu ini 
berjaya dirampas oleh PKR dengan margin sebanyak 3,413 undi di Sikamat 
dan 1,360 undi di Ampangan. Di DUN Rantau pula, PKR gagal untuk 
merampas kerusi tersebut kerana sewaktu hari penamaan calon, Dr. Streram 
yang mewakili PKR gagal untuk membawa pas masuk SPR dan kelayakannya 
untuk bertanding telah dibatalkan oleh SPR. Situasi itu secara tidak langung 
telah memberikan kelebihan kepada BN-UMNO apabila SPR mengumumkan 
Mohammad Hasan sebagai pemenang tanpa bertanding untuk kerusi tersebut.24 

Di kerusi parlimen Rembau pula, Khairy Jamaluddin dari BN-
UMNO telah menewaskan calon PKR Roseli Abdul Gani dengan margin 
sebanyak 4,364 undi. Walaupun kerusi status quo tersebut berjaya dikekalkan 
oleh BN tetapi parlimen Rembau telah kehilangan sekurang-kurangnya satu 
DUN di bawahnya iaitu Paroi (N25). Kerusi majoriti Melayu ini dimenangi 
oleh calon PH-AMANAH dengan margin sebanyak 4,841 undi. Ini jelas 
menunjukkan terdapatnya undi protes terhadap BN apabila kerusi yang pernah 
dimenanginya pada PRU-13 dulu gagal dimenangi semula. Di kerusi parlimen 
Port Dickson pula, PKR berjaya menewaskan BN-MIC dengan margin 
sebanyak 17,710 undi. Pada PRU-13, kerusi Port Dickson berstatus sebagai 
kerusi DUN di bawah kerusi parlimen Telok Kemang. Akibat dari proses 
persempadanan semula yang dijalankan oleh SPR, kerusi DUN Port Dickson 
tersebut dinaiktaraf menjadi kerusi parlimen bagi menggantikan kerusi Telok 
Kemang pada PRU14.25 Kerusi Port Dickson tersebut menjadi tumpuan umum 
disebabkan sifat semulajadinya sebagai kerusi yang berpusat di bandar kecil 

dan juga sebagai kawasan tarikan pelancongan. 
Keputusan-keputusan ini menandakan bahawa proses persempadanan 

semula yang melibatkan kerusi asal atau status quo itu tidak memberikan 
apa-apa kesan terhadap prestasi PKR di Port Dickson dan malah undi yang 
diperolehi juga meningkat hampir lebih tiga kali ganda. Selain itu, BN juga 
memposisikan kerusi DUN Pilah (N18) sebagai salah satu kerusi panas yang 
berlatarbelakangkan masyarakat pelbagai kaum.26 Kerusi itu buat pertama 
kalinya menyaksikan BN ditewaskan oleh PKR sekitar margin 1,806 undi. 
Pada PRU-13, calon BN-UMNO Norhayati Omar menewaskan Mohamad 
Nazaruddin Sabtu dari PKR dengan margin yang sangat tipis iaitu sebanyak 
113 undi. Ini menjadikan kerusi tersebut, daripada perspektif BN, sebagai 
kerusi panas yang mencabar kerana PKR berpotensi untuk merampas kembali 
kerusi itu. Kerusi DUN Pilah juga memberikan sumbangan kemenangan 
secara langsung terhadap calon PH-PPBM, Eddin Syazlee Shith yang berjaya 
merampas kerusi parlimen Kuala Pilah (P129) daripada BN dengan margin 
yang tipis sebanyak 200 undi. Walaupun jumlah undian tersebut tidak signifikan 
tetapi sekurang-kurangnya satu kerusi parlimen di Negeri Sembilan berjaya 
dirampas oleh PKR. Ini jelas menunjukkan bahawa PH berjaya merampas 
majoriti kerusi yang dikategorikan sebagai kerusi panas dan trend pengundian 
yang berubah itu juga jelas memberikan isyarat yang nyata bahawa PAS 
bukanlah satu alternatif politik baru apabila gagal untuk bertapak di Negeri 
Sembilan. 

Trend pengundian juga mungkin akan menjadi lebih berbeza jika parti 
pembangkang, PH dan PAS, dapat mengelakkan berlakunya situasi tiga penjuru 
dan berkemungkinan mampu untuk merampas beberapa lagi kerusi status quo 
BN. Seperti contoh di parlimen Jelebu (P126) pada PRU-13, BN menewaskan 
PAS dengan margin 7,101 undi. Pada PRU-14 pula, BN masih lagi berjaya 
mengekalkan kerusi tersebut dengan menewaskan calon AMANAH dan PAS 
dengan kadar yang jauh lebih rendah iaitu sebanyak 2,045 undi. Jumlah undi 
yang diperolehi BN adalah sangat tipis dan jika dicampurkan jumlah undi 
yang dikumpul oleh AMANAH dan PAS, kerusi tersebut akan jatuh kepada 
PH secara langsung. Isu perolehan undi BN yang tipis ini juga terjadi di 
kerusi parlimen Jempol (P127) dan Rembau (P131) dan beberapa kerusi DUN 
seperti Pertang (N2), Linggi (N32), dan Gemencheh (N35). Jikalau pergeseran 
diantara pihak pembangkang tidak berlaku sebelum PRU14, kerusi-kerusi 
tersebut mempunyai peluang cerah untuk dirampas oleh PH.    

       
Isu dan Kempen Strategi 

Menurut data yang diperolehi dari kajian yang dijalankan oleh Invoke Malaysia, 
situasi dua negeri iaitu Negeri Sembilan dan Melaka diramalkan tergantung 
kerana jumlah perwakilan yang sama banyak antara BN dan PH di DUN.27 
Secara tradisinya Negeri Sembilan adalah kubu kuat BN sejak PRU pertama 

diadakan. Namun, kemaraan parti pembangkang telah dapat dirasai sejak dari 
kempen PRU-12 lagi sehinggalah ke PRU-14. BN dengan moto ‘Bersama 
BN Hebatkan Negaraku’ bersaing dengan penjenamaan PH iaitu ‘Selamatkan 
Malaysia’. Persaingan sengit ini dapat dilihat pada kempen-kempen yang 
dijalankan secara berterusan oleh parti-parti yang bertanding melalui rapat 
umum, penyebaran berita dan maklumat kontemporari melalui media cetak 
dan juga media elektronik. Selain dari itu, lawatan ke rumah pengundi oleh 
calon yang bertanding, lawatan ke tempat-tempat yang dianggap strategik 
seperti pasar, kedai-kedai dan warung-warung masih lagi diamalkan seperti 
sebelumnya. 
 Strategi seperti ini dapat menyampaikan mesej dan intipati manifesto 
parti yang bertanding. Parti-parti yang bertanding turut meletakkan poster 
calon-calon dan bendera parti untuk menghiasi tempat-tempat strategik, ini 
termasuklah kain rentang untuk menerangkan manifesto yang ditawarkan 
kepada pengundi-pengundi mereka. BN di Negeri Sembilan menjadikan 
Menteri Besar mereka sebagai ikon atau modal besar dalam berkempen untuk 
mengekalkan kerajaan yang sedia ada. Mohamad Hasan atau lebih dikenali 
ramai sebagai ‘Tok Mat’ merupakan seorang menteri yang disifatkan sebagai 
berkaliber dan dekat di hati masyarakat Negeri Sembilan. Mohamad Hasan 
juga dilihat sebagai seorang yang bersifat sederhana dan berintegriti kerana 
tidak ada isu penyalahgunaan kuasa yang membabitkan beliau. Malah, dalam 
satu rapat umum yang diadakan di Seremban oleh gabungan PH, pemimpin 
PH tidak menafikan ketokohan dan aura yang dimiliki oleh Mohamad Hasan. 
Namun mereka berpendapat sudah sampai masanya rakyat di Negeri Sembilan 
‘mengorbankan’ Menteri Besar mereka untuk kemenangan PH.28 Ketua 
Pembangkang Negeri Sembilan, Anthony Loke juga pernah memberi kredit 
kepada Mohamad Hasan namun beliau menganggap isu ketokohan calon 
bukanlah isu yang besar di Negeri Sembilan kerana isu berkaitan kos sara 
hidup dan salah tadbir urus kerajaan pusat lebih menjadi perhatian masyarakat 
pada PRU-14. Namun bagi Ketua Wanita Umno Negeri Sembilan, Norhayati 
Omar, BN yakin bahawa ketokohan yang dimiliki oleh Mohamad Hasan 
merupakan satu daya penarik kepada setiap lapisan masyarakat di Negeri 
Sembilan terutamanya bagi anak-anak muda.29

Apa yang menarik pada PRU 2018 di Negeri Sembilan kali ini 
ialah penggunaan media sosial secara meluas berbanding dengan PRU yang 
terdahulu. Parti politik yang bertanding sememangnya menggunakan internet 
dan media sosial untuk berkempen. Namun setelah dikaji dan diteliti, strategi 
kempen dengan menggunakan pendekatan ini lebih didahului oleh PH 
berbanding BN. Ini mungkin kerana keterbatasan parti pembangkang melalui 
media elektronik seperti televisyen dan radio yang dikawal sepenuhnya oleh 
pihak kerajaan. Parti-parti yang bertanding juga sering mengemaskini laman 
sesawang atau portal dengan informasi calon-calon yang bertanding seta 
tawaran-tawaran di dalam manifesto dengan maklumat infografik yang lebih 

berkesan dan menarik. Selain dari risalah bercetak, surat khabar, televisyen dan 
radio yang menjadi pilihan BN untuk berkempen, penggunaan iklan di laman 
YouTube turut menjadi pilihan di mana kempen melalui video yang pelbagai 
mengenai sumbangan dan tawaran BN kepada rakyat dimainkan dengan lebih 
kerap apabila menjelang tempoh berkempen sempena PRU-14. Namun begitu, 
PH menggunakan YouTube dengan lebih efektif apabila memuat naik pelbagai 
versi ceramah dan penerangan mengenai isu-isu semasa yang dilihat lebih 
dekat dengan masyarakat yang dahagakan informasi. Kandungan yang dimuat 
naik adalah pelbagai, dari rakaman yang berdurasi dua jam penuh mengenai 
Jelajah PH di Seremban sehinggalah ucapan-ucapan pemimpin tertinggi 
PH yang singgah di Johol. Dalam satu ceramah yang diadakan di Sikamat, 
Rafizi Ramli dari PKR mendedahkan kepada umum bahawa PH menjelajah 
beberapa kawasan di Negeri Sembilan yang mempunyai potensi yang tinggi 
untuk menang dengan membawa satu ‘trak’ mudah alih. Rafizi mendedahkan 
bahawa trak tersebut telah singgah di beberapa kawasan seperti Rembau, Labu, 
Seremban, dan Sikamat. Berbekalkan isu ekonomi dan skandal politik yang 
melibatkan kepimpinan BN di peringkat nasional, Rafizi berhujah bahawa 
Negeri Sembilan bakal menjadi negeri pertama yang jatuh kepada PH.30

  Ada juga yang disiarkan secara langsung dan ditonton oleh ribuan 
penonton maya, dikongsi serta tular melalui rangkaian media sosial yang 
lain seperti Twitter, Facebook dan WhatsApp. Penggunaan internet ini dilihat 
lebih demokratik kerana memberikan ‘padang yang sama rata’ antara parti-
parti yang bertanding dan lebih pantas berbanding media yang lain. Tidak 
ketinggalan juga di Negeri Sembilan, BN memperkuatkan identiti kepartian 
mereka dengan usaha memperbanyakkan bendera yang mempunyai simbol 
‘dacing’. Mengikut pemerhatian penulis, boleh diakatakan hampir seluruh 
pelusuk bandar dan juga luar bandar dipenuhi dengan bendera BN. Malah, 
beberapa intipati daripada manifesto BN juga diletakkan di papan tanda yang 
besar untuk ditonton oleh orang awam. Ini adalah jelas di mana PH dan juga 
PAS dilihat ketinggalan agak jauh berkenaan dengan strategi ‘peperangan’ 
bendera ini. 
 Pada proses penamaan calon, berlakunya insiden di DUN Rantau di 
mana calon PH, Dr. S. Streram dihalang dari masuk ke tempat penamaan calon 
kerana gagal menunjukkan pas pengenalan diri yang dikeluarkan oleh SPR. 
Berita itu mengundang kritikan keras pemimpin-pemimpin pembangkang 
di Twitter namun dibalas oleh Najib Razak dan Khairy Jamaluddin yang 
menyifatkan tuduhan itu sebagai fitnah. Isu berkenaan berjaya mencuri 
perhatian rakyat Malaysia hanya dalam jangka masa yang sangat pendek 
sejurus selepas pengumuman calon dilakukan. Kemunculan ‘pengundi digital’ 
kini yang lebih aktif menyuarakan pendapat mereka dan penglibatan netizen 
dalam forum perbahasan politik merancakkan lagi kempen pilihan raya di 
negara kita.31

Faktor-Faktor Ayunan Bandar

Rakyat ataupun pengundi secara amnya telah bersuara dengan memilih PH 
untuk menerajui tampuk kepimpinan dan memberikan isyarat yang jelas 
bahawa mereka telah muak dengan pemerintahan rejim BN lebih dari enam 
dekad. Sejurus selepas PH berjaya membentuk kerajaan di Negeri Sembilan, 
Setiausaha DAP Negeri Sembilan Cha Kee Chin dengan jelas berhujah bahawa 
fenomena ‘ayunan’ yang berlaku di Negeri Sembilan adalah berpunca dari 
faktor kepimpinan BN di peringkat pusat. Beliau juga menambah bahawa 
walaupun terdapat isu-isu di peringkat negeri namun ianya tidaklah sebesar 
isu-isu yang berbangkit di peringkat nasional yang membebankan sebilangan 
besar rakyat seperti kenaikan kos sara hidup.32  Jikalau diikutkan dari segi 
kemampuan BN menggerakkan jentera pilihan raya mereka dan juga strategi 
politik pembangunan yang dihulurkan tanpa henti di beberapa kawasan 
mengundi yang tertentu di Negeri Sembilan, boleh disimpulkan bahawa BN 
akan mencapai kemenangan mutlak tetapi proses itu menggambarkan perkara 
yang di sebaliknya.33 Fenomena ayunan bandar ini bukan hanya berlaku di 
Negeri Sembilan sahaja, tetapi dalam konteks geografi selatan Malaysia 
apabila peralihan kuasa dan perubahan politik kepimpinan juga berlaku di 
Melaka dan Johor. Perkembangan ini merupakan sesuatu yang benar-benar di 
luar dugaan apabila rakyat menyaksikan secara langsung kejatuhan UMNO 
di kubu kuat mereka iaitu di Johor. Terdapat banyak faktor yang boleh 
dibincangkan berkenaan dengan gelagat pengundian rakyat ketika PRU-14. 
Isu-isu nasional seperti isu GST, kelemahan pentadbiran Najib Razak, isu 
korupsi yang berleluasa, keupayaan parti-parti yang bertanding, isu calon dan 
pelbagai lagi di samping faktor 4M (Media, Money, Machinery & Mahathir) 
yang dahulunya merupakan kelebihan di pihak BN kini berada bersama 
gabungan PKR, DAP, PAN dan PPBM.34

PKR diberikan tanggungjawab bagi mengepalai misi untuk menawan 
Negeri Sembilan dari BN pada PRU14 yang lalu. Negeri Sembilan disifatkan 
sebagai negeri marginal yang berada di dalam sasaran PH sebagai negeri yang 
perlu dimenangi.35 Anthony Loke mengakui bahawa UMNO merupakan parti 
pilihan masyarakat Melayu di Negeri Sembilan dan kredibiliti Menteri Besar, 
Mohamad Hasan sukar digugat serta menganggap Mohamad sebagai menteri 
besar terkuat di Malaysia. Namun begitu, isu-isu politik di Negeri Sembilan 
tidak bergantung sepenuhnya kepada populariti individu. Isu politik negara 
secara keseluruhannya banyak mempengaruhi kepada undi yang diterima oleh 
PH. Isu seperti kos sara hidup rakyat, terutamanya mereka yang tinggal di 
kawasan bandar, walaupun gaji mereka tinggi, tetapi jurang antara pendapatan 
dan perbelanjaan bulanan mereka kian melebar. Seperti yang dihujahkan oleh 
ahli Parlimen Tampin, Hasan Bahrom, beliau menyatakan bahawa faktor-faktor 
ayunan bandar itu merangkumi  beban sara hidup, terutama sekali golongan 
orang muda, sokongan kaum bukan-Bumiputera terhadap Pakatan Harapan, 

beban hutang yang ditanggung oleh generasi kedua FELDA, kepimpinan 
Mahathir, kesungguhan PH untuk memerangi aktiviti rasuah yang berleluasa 
dan isu penyelewengan yang melibatkan pemimpin politik di Malaysia, dan 
juga perpecahan dalaman UMNO.36 

Bukan itu sahaja, malah isu kenaikan harga barang harian seperti 
makanan, barangan runcit, minyak petrol dan sebagainya merupakan antara 
kerisauan mereka selain harga hartanah yang naik melambung di Negeri 
Sembilan mengakibatkan harga sewa juga naik mendadak. Soal tadbir urus 
di peringkat nasional dan GST juga menjadi titik tolak majoriti rakyat Negeri 
Sembilan untuk menolak pemerintahan kerajaan BN di bawah pentadbiran 
Mohamad Hasan. Malah ada yang berpendapat bahawa bukan kerana rakyat 
Negeri Sembilan tidak suka pada Tok Mat tetapi kerana mereka mahu 
mempertaruhkan undi protes mereka terhadap kepimpinan Najib Razak yang 
sarat dengan pelbagai dakwaan yang tidak menyenangkan, maka mereka perlu 
untuk mengundi PH bagi menumbangkan dominasi BN di peringkat nasional 
walaupun terpaksa ‘mengorbankan’ menteri besar kesayangan mereka.37  
Pertimbangan ini terbukti apabila kesemua tiga wakil rakyat BN yang 
memenangi kerusi Parlimen Jelebu, Jempol dan Rembau sebenarnya ditolak 
oleh majoriti penduduk di kawasan tersebut. Undi kepada BN menurun dengan 
mendadak jika dibandingkan ketika PRU-13 termasuklah di kawasan majoriti 
pengundi Melayu dimana mereka mengambil keputusan untuk mengundi parti 
selain BN. Begitu juga seperti yang berlaku di beberapa kerusi DUN seperti 
Pertang, Jempol, Jeram Padang, Linggi dan Gemencheh. Namun, buat masa 
ini masih tidak dapat ditentukan dengan kadar statistik yang tepat sama ada 
rakyat yang mengundi PH ini sebenarnya melakukan undi protes terhadap BN 
atau telah berlaku satu perubahan signifikan terhadap gelagat mengundi di 
peringkat nasional amnya dan Negeri Sembilan khususnya.

Isu-isu politik nasional banyak mempengaruhi keputusan pengundian 
di Negeri Sembilan. Walaupun BN meletakkan muka-muka baru dan muda, 
ternyata strategi itu tidak berjaya memenangi hati pengundi di Negeri Sembilan. 
Kenyataan Mohamad Hasan bahawa tiada kerusi ‘hitam’ di Negeri Sembilan 
bagi BN adalah ternyata meleset. Gabungan baru PH tampak memberi saingan 
sengit walaupun terdapat kekecohan dalam soal pembahagian kerusi dan 
perletakan calon di dalam gabungan tersebut. Rakyat masih lagi meletakkan 
harapan yang besar kepada gabungan itu dengan memberikan undi pada PRU-
14. Insiden kemenangan percuma Mohamad Hasan ke atas calon PKR, Dr S. 
Streram dilihat sedikit sebanyak mempengaruhi suhu pilihan raya di Negeri 
Sembilan terutama sekali di parlimen Rembau sehinggakan ada yang memujuk 
masyarakat India supaya menghukum Khairy yang mewakili BN.

Selain dari isu-isu nasional, terdapat juga faktor lain yang 
mempengaruhi pengundian masyarakat pada pilihan raya baru-baru ini. 
Sehinggalah Mahathir meletakkan jawatan sebagai Perdana Menteri Malaysia 
yang ke-4, penganalisis politik berpendapat faktor 4M (Media, Money, 

Machinery & Mahathir) merupakan empat faktor utama yang memenangkan 
BN dalam beberapa siri pilihan raya yang disertai oleh beliau. Empat faktor 
yang memihak kepada BN selama ini kini beralih di pihak pembangkang 
dalam menghadapi PRU-14 untuk menumbangkan BN. Menurut saintis 
politik, Bridget Welsh yang ditemubual penulis, beliau berpendapat bahawa 
terdapat tiga jenis naratif yang berbeza untuk menjelaskan dengan lebih 
lanjut berkenaan dengan fenomena PRU14 seperti peranan kepimpinan, daya 
sosio-politik yang lebih luas, dan kedinamikan proses berkempen.38 Beliau 
menambah bahawa faktor Mahathir tergolong di dalam ‘peranan kepimpinan’ 
di mana Mahathir adalah seorang ‘pemain’ yang memberikan pendaratan yang 
selamat kepada orang ramai dan beliau juga bersifat strategik di dalam usaha 
untuk menggerakkan sokongan akar umbi dari dalam UMNO itu sendiri.39

Selain itu, faktor yang menjadi pemangkin terhadap fenomena 
ayunan bandar ini dikenali sebagai ‘rural swing’ atau ‘ayunan luar bandar’.  
Ini adalah satu proses peralihan, walaupun tidak besar dalam bentuk jumlah 
yang hakiki tetapi dari segi implikasi yang timbul adalah signifikan. Di dalam 
PRU-14 di Negeri Sembilan, proses ini berkait rapat dengan beberapa kawasan 
yang dikategorikan sebagai luar bandar di mana pengundi mempamerkan undi 
protes terhadap rejim BN. Bukti kepada fenomena ini adalah apabila kawasan 
parlimen luar bandar seperti Kuala Pilah dan Tampin berjaya dirampas oleh 
PH. Prospek untuk peralihan kuasa di kawasan berikut adalah amat rendah 
sekali tetapi melalui gelagat pengundian yang dipersembahkan, peralihan 
ayunan luar bandar ini berhasil. Kebarangkalian terhadap perubahan politik 
tersebut mungkin disebabkan oleh bahang isu-isu nasional dan tempias yang 
sempat dirasai oleh kebanyakan pengundi luar bandar tersebut. Di peringkat 
negeri pula, kawasan DUN luar bandar seperti Klawang, Bahau, Pilah, dan 
Repah berjaya dirampas oleh PH. Di DUN Klawang dan Pilah, walaupun kerusi 
tersebut dimenangi oleh PH dengan majoriti yang agak kecil tetapi ia tetap 
memberikan satu kesan yang sangat besar. Kesan ini direalisasikan dengan 
kebolehmampuan PH dan juga sebagai satu akses politik untuk membentuk 
kerajaan negeri. Justeru itu, proses perubahan yang sederhana ini tidak boleh 
dinafikan kerana, walaupun bukan sepenuhnya, ia tetap menjadi satu titik 
permulaan terhadap proses pendemokrasian yang berlaku di Negeri Sembilan. 

Rumusan

Perubahan politik berjalan dengan lancar di Negeri Sembilan. Rejim BN 
berjaya ditumbangkan dengan kadar undian yang dipamerkan. Dengan 
kemenangan PH, Pengerusi PH Negeri Sembilan, Aminuddin Harun diangkat 
sebagai Menteri Besar Negeri Sembilan yang baru. Kekalahan BN pada 
PRU-14 merupakan satu hakikat pahit yang perlu ditelan oleh pimpinan dan 
pendukung parti itu. Kekalahan tersebut memberikan satu implikasi yang 
berganda kepada struktur kepartian BN itu. Seperti contoh, ada beberapa ahli 

parlimen dan DUN yang mengisytiharkan untuk keluar dari parti dan menjadi 
calon bebas. Di Sarawak pula, parti politik tempatan memilih untuk keluar 
dari BN dan mewujudkan satu gabungan Sarawak yang baru. Kini BN hanya 
dianggotai oleh parti-parti era Perikatan iaitu UMNO, MCA dan MIC. Najib 
Razak mengambil tanggungjawab atas kekalahan partinya itu sepanjang 
sejarah penubuhannya dengan meletakkan jawatan sebagai Presiden UMNO. 
Masih terlalu awal untuk mengatakan bahawa UMNO telah ditolak sepenuhnya 
kerana proses ‘ayunan luar bandar’ masih lagi belum berlaku. Tetapi, apa yang 
jelas adalah satu bentuk peperangan dasar yang bakal berlaku akan menjadikan 
corak politik tempatan di Negeri Sembilan lebih menarik untuk didekati dari 
sudut akademik. Jikalau PH memainkan peranan yang proaktif di dalam 
usaha untuk mengimbangi di antara kebajikan rakyat dan politik kepartian, 
maka mereka mempunyai peluang yang cerah untuk kekal sebagai kerajaan 
yang memerintah di peringkat negeri dan juga sebagai kerajaan yang bersifat 
demokratik di dalam percaturan politik kontemporari.   

